خواتین ارکان سندھ اسمبلی کی کارکردگی مرد اراکین سے بہتر ہے: فافن
· اسمبلی کا نصف سے زائد ایجنڈا خواتین اراکین نے جمع کرایا
· اسمبلی نے کم عمر کی شادیوں اور خواتین ملازمین کے حقوق سے متعلق قانون سازی کی
· صوبائی کابینہ میں صرف ایک خاتون وزیر شامل
کراچی، 28 مارچ 2017: ملک کی دیگر صوبائی اسمبلیوں کی طرح سندھ اسمبلی میں بھی گذشتہ ساڑھے تین برسوں میں خواتین ارکان نے نمایاں کارکردگی کا مظاہرہ کرتے ہوئے اسمبلی ایجنڈے میں پچاس فیصد سے زائد امور جمع کرائے۔یہ بات فری اینڈ فئیر الیکشن نیٹ ورک کی جانب سے سندھ اسمبلی میں خواتین ارکان کی کارکردگی سے متعلق رپورٹ میں کہی گئی ہے۔ یہ رپورٹ منگل کے روز صوبائی دارلحکومت میں ٹرسٹ فارڈیموکریٹک ایجوکیشن اینڈ اکاؤنٹیبیلیٹی اور یو کے ایڈ کے تعاون سے پاکستان پریس فاؤنڈیشن کی جانب سے منعقدہ ایک تقریب میں جاری کی گئی۔ 
اس موقع پر  مہمانِ خصوصی عورت فاؤنڈیشن کی ریزیڈنٹ ڈائریکٹر مہناز رحمان نے بھی خطاب کیا اور خواتین ارکان ِ اسمبلی کی خدمات کے اعتراف میں انہیں اعزاز ی شیلڈز سے نوازا۔ اس کے علاوہ فری اینڈ فئیر الیکشن نیٹ ورک کی ایگزیکٹو کونسل کے ارکان محمد یعقوب  اور یونس بندھانی کے ساتھ ساتھ پیپلز پارٹی، مسلم لیگ فنکشنل، ایم کیو ایم اور مسلم لیگ ن سے تعلق رکھنے والی خواتین اراکین نے بھی تقریب میں شرکت کی۔ 
[bookmark: _GoBack]صوبائی اسمبلی اور صوبائی کابینہ میں خواتین کی نمائندگی آبادی میں ان کے تناسب کے اعتبار سے خاصی کم ہے۔ 167 رکنی اسمبلی میں صرف تیس (اٹھارہ فیصد) خواتین ارکان ہیں جبکہ انیس صوبائی وزرأ میں صرف ایک خاتون شامل ہیں۔ تاہم کم نمائندگی کے باوجود خواتین ارکان نے مرد اراکین سے بہتر کارکردگی کا مظاہرہ کیا۔ 
جون 2013 اور مارچ 2017 کے دوران بلائے گئے تیس اجلاسوں کا پچاس فیصد ایجنڈا خواتین ارکان نے جمع کرایا جبکہ اس کے علاوہ آٹھ فیصد دیگر ایجنڈا امور میں مرد اراکین کے ساتھ شراکت بھی کی۔ حکومت کو جوابدہ بنانے سے متعلق ایجنڈا امور یعنی سوالات، نجی تحاریک اور تحاریکِ التوا جمع کرانے میں خواتین ارکان مردوں سے خاصی آگے رہیں جبکہ قانون سازی اور قراردادوں میں خواتین کا حصّہ بھی ان کی نشستوں سے متناسب رہا۔ 
خواتین ارکان نے نجی قانون سازی میں حصّہ لیتے ہوئے تعلیم، صحت، صارفین کے حقوق اور جہیز پر پابندی سے متعلق قوانین جمع کرائے۔ اسی طرح 729 (69 فیصد) سوالات، 58 (22 فیصد) قراردادیں، 33 (25 فیصد) تحاریک التوا، 133 (31 فیصد) توجہ دلاؤ نوٹس، 66 (52 فیصد) نجی تحاریک اور نو (26 فیصد) قواعد میں ترامیم خواتین کی جانب سے جمع کرائے گئے تھے۔ 
خواتین کی جانب سے پیش کیا گیا ایجنڈا انتظامی اصلاحات، تعلیم، صحت اور سماجی بہبود جیسے موضوعات سے متعلق تھا۔ مزید برآں خواتین اراکین عورتوں کے مسائل بھی اسمبلی میں اٹھاتی رہیں۔ انہوں نے خواتین پر تشدد اور خواتین ملازمین کے حقوق سے متعلق معاملات کو ایوان میں اجاگر کرنے میں اہم کردار ادا کیا۔ 
اس عرصے کے دوران صوبائی اسمبلی نے خواتین سے متعلقہ چار قوانین منظور کیے جبکہ آٹھ قراردادوں کی بھی منظوری دی۔ خواتین سے متعلقہ زیادہ تر قانون سازی اٹھارہویں ترمیم میں ترقی نسواں کا شعبہ صوبوں کے سپرد کیے جانے کے تناظر میں ہوئی۔ اس قانون سازی کے ذریعے خواتین کی فلاح و بہبود کے لیے صوبائی کمیشن کا قیام عمل میں لایا گیا جبکہ کم عمری میں شادی پر پابندی اور ملازمت پیشہ خواتین کو زچگی کی تعطیلات و دیگر سہولیات فراہم کرنے سے متعلق قوانین بھی منظور کیے گئے۔ دریں اثنا قراردادوں کے ذریعے صوبائی اسمبلی نے محترمہ بے نظیر بھٹو، شرمین عبید چنائے اور ملالہ یوسفزئی جیسی خواتین کو خراجِ تحسین پیش کیا جبکہ خواتین کے صوبائی کمیشن اور خواتین پارلیمانی کاکس کے قیام اور خواتین کی بہتری کے لیے اقدامات کرنے کی سفارشات بھی حکومت کو پیش کیں۔
